
Xabier Etxaniz Erle 

Gazte literaturako obra ugarik gaztarotik heldutasunerako prozesua azaldu ohi dute. Nobela iniziatikoak dira, pertsonaren garapenean hain garrantzitsua den une hori islatzen dutenak. Felipe Juaristik eskaini digun azken nobela honek ere badu nobela iniziatikoen antza, baina, oraingoan hiritar bat herritar bilakatzeko prozesua dugu. Hamalau urteko gazte batek, Sebastianek, bere auzunea utzi du eta herri txiki batera bizitzera joan. Herrian lagun talde batean integratzeko zazpi froga gainditu beharko ditu, koadrilako gainerako gazteek ezarriak. 

Liburuaren egitura nahiko sinplea da, itxura batean behintzat, frogak gainditu ahala Sebastian gero eta integratuago sentituko da koadrilanÉ eta gero eta hobeto ezagutuko ditu bere lagunak eta bizitoki berria. 

Egitura sinple horretan, hala ere, badira flash back batzuk, oraingo bizitza eta oraingo zailtasunei aurre egiteko orduan Auzunean (liburuan letra larriz agertzen da, izen propioa balitz bezala) jazotakoak. Bi mundu ezberdin baitira Auzunea eta herria, bi errealitate diferente, eta horixe da hain zuzen Sebastianek behin eta berriro ikusten duena herriko errealitatean barneratzen den neurrian. Baina ezberdinak izanik ere mutilak lehengo esperientzia eta lehengo lagunen laguntza izango du frogak gainditzeko. Horrela, Auzuneko lagun eta ezagunek sartu-irten laburrak egingo dituzte nobela honen antze-tokian, Inazio indartsua, Andres gidaria, Jokin eskuluzeaÉ baina, zalantzarik gabe, nobelaren balore handienetako bat Sebastianen bi munduen arteko harremana lotzeko modua dugu. «Belar ugari, fruitu azal lehor ugari, usain ugari dago Ismael Saldiasen botikako atzealde horretan: batzuk gozoak, mikatzak besteak. Auzuneko oroitzapenetara joan zaio burua. Hango botikek aurretik bederen gotorlekuak dirudite: ate burdinazkoak, altzairuzko hesiak, alarmak, bideo-kamerakÉ Hango botikak drogazaleen helburu, portu eta paradisu ziren»; horrela, irakurlea herriko botikan lasai-lasai egotetik, Auzunean gertatutako lapurretaren lekukoa izango da Sebastianen oroitzapenen bidez. 
Horrela, irakurleak, Sebastianen frogak azaldu ahala, honen oroitzapenak, herriko bizimodua eta frogen inguruko gertakariak ezagutuz gozatu ahalko du ederki narraturiko nobela honetan. Zazpi frogak gero eta zailagoak dira eta horrek ere irakurlea harrapatzen laguntzen du, izan ere irakurleak sumatzen badu ere Sebastian herrian eta lagun taldean erabat integratuko dela, jakin-minak bultzatuko du irakurketan aurrera egiten. 

Gaztetxoen mundua, abentura, bortizkeria eta droga, umorea, maitasuna, eta zeharka bada ere, Euskal Herriko indarkeria politikoa ere agertzen da nobelan. Sebastianen oroitzapenetan autobusa erretzen saiatzeagatik atxilotutako Oskar agertzen zaigun bezala, bada Tobias droga-trafikatzailea: «Auzuneko epaile ez ofizialek Tobias xaharrari leporatu zioten La Palomako hilketa; berak halakorik sekula aitortu ez bazuen ere. Kontua da, geroxeago lehergailu batek etzanda egin zuela haren etxe galantean, eta txiki-txiki eginda utzi». 

Felipe Juaristik oso nobela entretenigarria idatzi du, gaur egungoa baina neurri batean nobela klasikoen usaina ere baduena. In crescendo doazen frogen bidez irakurlea gero eta sartuago dago Sebastianen bizitzan, lehengoan eta oraingoan, eta era berean gero eta gogo handiagoa du zazpigarren eta azken froga ezagutzeko. Eta hain zuzen, azken froga horretan, edo horren ondorioz nobelak beste norabide bat hartuko du, nobelako protagonisten bizitzan gertatzen den bezala. Nobela zerbaiten amaiera baino hasiera baita, bizitzarena, Sebastian berri baten. 
